
Inatsisartuni ilaasortaq, Ineqi Kielsen  

Siumut   

/MAANI 

 

Misileraalluni illuliortarneq pillugu § 37 naapertorlugu apeqquteqaammut 2016-097-

mut akissut 

 

Asasara Ineqi Kielsen 

 

Misileraalluni illuliortarneq pillugu apeqqutinnut, Inatsisartut Suleriaasianni § 37 naapertorlugu 

nassiussannut qujanaq.  

 

Aallarniutigalugu ilisimatitsissutigissavara, Naalakkersuisut misileraalluni illulioriaatsinik 

arlalinnik ingerlataqarmata, taakkununngalu Qaqortumi betonit katitigassat atorlugit illuliorneq, 

sanariaatsit Kalaallit Nunaanni pissutsinut naleqqussarniarlugit ineriartortinneqarnissaannik 

pingaartitsiviusoq, kiisalu atortunik nunatsinni innuttaasut ineqarnikkut pitsaasunik 

atugaqarnissaannik qulakkeeriffiusumik toqqaasarneq, tamatumunngalu peqatigitillugu 

siunissami ingerlatsinissamut aserfallatsaaliuinissamullu aningaasartuutikillisaaneq 

ilaatinneqarput. 

 

Tassunga tunngatillugu ilisimatitsissutigissavara, Naalakkersuisut Illorput-mik nutaamik; Illuut 

Nutaaq, ineriartortitsinermik suliaqarmata, tassanilu atuisut pisariaqartitaat ilusiliinerillu, kiisalu 

atortunik toqqaasarneq immikkut eqqumaffigineqarput. Kiisalu Illut Nutaaq-p illuliatut 

sanaqataaffiusutut naleqquttuunissaa, aammalu najukkani silap nunallu pissusiinut 

naleqqussaanissaq immikkut aallunneqarput, taakkununngalu illup pilertortumik 

matuneqarnissaanut pisariaqartitsineq, maskiinanik/kraninik atuinani illup 

napparneqarsinnaanissaa, kiisalu nunaqarfinnut isorliunerusunullu pilersuinerup pitsaasuunissaa 

pisariitsuunissaalu ilaatinneqarput. 

 

Illuut Nutaaq atorlugu misileraalluni illuliornermik aallartitsinermut, Naalakkersuisut 

sanariaatsinik nutaanik atulersitsinissaannik aallussineq tunngavigineqarpoq. Sanariaatsinik, illut 

iluisa silaannaannut najugaqartullu peqqissusaannut iluaqutaasunik ineriartortitsinissaq, 

tamatumalu peqatigisaanik sanaartornernik pisariillisaanissaq, aammalu isugutammik oqummillu 

ajornartorsiuteqarnermik nungutsitsinissaq anguniarneqarpoq. 

Naggasiutigalugu ilisimatitsissutigisinnaavara, Illuut Nutaaq-mik nunatta avannaani  misiligutitut 

ukioq manna sanasoqarnissaa pilersaarutigineqarmat, pingaartumik nunap ilusaani 

assigiinngitsuni toqqaviliisarnermik paasiniaaffiusumik. Tassani aamma illut sananeqarnerini 

sanaqataasartussat sanasarnerisa sukkassusissaannik naleqqussaanissaq 

periarfissaqartinneqassaaq. 

 

Naatsorsuutigaara, apeqqutinnut § 37 naapertorlugu nassiussannut Illuut Nutaaq ilaatissimassagit, 

taamaattumillu akissuteqaatinni matumani taanna aallaavigissavara. Matuma kinguliani 

apeqqutitit issuarneqarput, akissuteqaatitaannik malitseqartinneqarlutik. 

 

1. Naalakkersuisut illulioriaatsimik nutaamik misileraanerminni nunatta 

pissarititaanik suliaanissaa pingaartippaat? 

 

Ilisimatitsissutigisinnaavara, Illorput maanna ineriartortinneqartoq saviminernik 

saanertaqartussaammat, maannarpiarlu taakku illoqarfinnut nunaqarfinnullu, illup 

naleqquffigisaatut naatsorsuutigineqartunut assartorneqarnissaat naatsorsuutigineqarpoq. Taakku 

saniatigut atortussat, soorlu illup qalliutissai il.il. maannamut pisartutut tikisinneqartassapput.  

 

Tamatuma peqatigisaanik ilisimatitsissutigisinnaavara, illut saanertassai saviminiusut 

poortorluarneqarsinnaammata, taamaalillunilu nassiussat annertussusaat eqqarsaatigalugit 

pilerinartorujussuusussaallutik. Taamaattumik Illuut Nutaaq-mut atortussanik nassiussinermut 

aningaasartuutit annikillisinneqarsinnaanissaat naatsorsuutigaara. Tamatuma ineriartortitsilluni 

sulinermi paasilluarneqarnissaa anguniarneqarpoq.  

 

2. Illulioriaasissatut misileraatip illup atortussaasa nunamit sumit suliarineqarpat? 

Takorloorneqarpa iluatsissappat nunatsinni suliarineqartalissasut? 

 

Ilisimatitsissutigisinnaavara, Illuut Nutaaq-p ineriartortinneqarnerani Danmarkimi illunik 

taamaattunik pilersuisumik, kiisalu siunnersortinik, Nunatsinni Illorput sananeqartarsimasut 

ineriartortinneqarnerini misilittagaqarluartorujussuarnik suleqateqartoqarmat. 

 

Nunatsinni tunisassianik amerlisaaniarluni suliniutinut, sanaartornermi atortunik taakkulu 

nunatsinni tunineqarnissaannik siuarsaanissamut Naalakkersuisut suleqataaffigisinnaasaannut 

qanorluunniit ittunut Naalakkersuisut tapersersuipput, tamatumanili sanariaatsit 

ineriartortinneqarnerisa naammassisimanissaat nunatsinnilu misilerarneqarsimanissaat 

pisariaqarpoq. 

 

3. Illut misileraatitut atorneqartussat qanoq amerlatigissappat aammalu inoqarfinni 

sorlerni misileraatigineqassappat? 

Matuma siuliani allassimasut naapertorlugit 2016-imi Illuut Nutaaq Upernavimmi misiligutitut 

sananeqarniarpoq, tamatumani nunaminertamik naleqquttumik nassaartoqarsinnaanera 

apeqqutaassalluni. Tamatuma peqatigisaanik ilisimatitsissutigisinnaavara, Illuut Nutaaq-mik 

sanaartornissaq pillugu aalajangiisoqannginnerani misiligutitut illuliami naliliinissaq 

pisariaqartussaammat. Tassunga tunngatillugu ilisimatitsissutigisinnaavara, Aningaasanut 

Inatsimmi sanaqateqarluni illuliortussanut aningaasaliisoqassasoq allassimammat, taakkulu 

taamaallaat nunaqarfinnut isorliunerusunullu tapiissutigineqassapput. 

 

4. Illunik misileraanissamut aningaasat qanoq amerlatigisut nunatta 

aningaasartuutigissavai? 

 

Ilisimatitsissutigisinnaavara, Illuut Nutaaq-p ineriartortinnissaanut 1,5 mio. koruunit 

immikkoortinneqarmata, taakkununngalu aqutsineq, siunnersorteqarneq (titartakkat 

ilitsersuutillu), illuliassanik katiteriaannarnik pisineq (nassiunneri ilanngullugit) kiisalu 

ilisimasassarsiorluni angalasinnaaneq ilaatinneqarput. 

 

Neriuppunga matuma siuliani apeqqutitit tamakkiisumik akisimassallugit. 

